
Malaki
ƒe agbalẽ

1 Esia nye Yehowa ƒe nya si wògblɔ na Israel
dukɔa to Nyagblɔɖila Malaki dzi. Wolɔ̃ Yakob,
eye wolé fu Esau.

Israel ƒe akpemadamada
2 Yehowa gblɔ be, “Melɔ̃ mi.
“Gake nèbia be, ‘Aleke nèlɔ̃ mí?’ ”
Yehowa gblɔ be: “Ɖe Yakob menye Esau nɔvi

oa? Melɔ̃ Yakob.
3 Ke Esau ya la melé fui, metrɔ eƒe nɔƒe

wòzu gbegbe, eye metsɔ eƒe domenyinu na
amegaxiwo.”

4 Edom gblɔ be, “Togbɔ be wogbã mi hã la,
míagatso aƒedoawo.”
Ke Yehowa, Dziƒoʋakɔwo ƒe Aƒetɔ la agblɔ

be, “Migbugbɔ tso duawo ne miate ŋui, gake
magagbã wo, elabena woƒe dukɔa ŋkɔe nye, Nu
vɔ̃ɖi wɔwɔ ƒe anyigba, ame siwo ŋu Yehowa do
dziku ɖo ɖikaa.

5 O, mi, Israelviwo, mitsa ŋku ne miakpɔ nu
siwo wɔm Yehowa le, le xexea me godoo ekema
miagblɔ be, ‘Nyateƒee, Yehowa ƒe ŋusẽ tri akɔ la
gbɔ míaƒe liƒowo ŋu yi sãsãsã!’

Nu manyomanyowo tsɔtsɔ sa vɔe.
6 “Viŋutsu dea bubu fofoa ŋuti eye kluvi ɖoa

bubu na eƒe aƒetɔ; ekema ne nyee nye mia fofo
la, afi ka nye bubu le? Ne nye nyee nye miaƒe

Aƒetɔ la, nu ka ta mievɔ̃am o? Dziƒoʋakɔwo ƒe
Aƒetɔ lae gblɔe.

“O, mi nunɔlawoe ƒo ɖi nye ŋkɔ.
“Gake mieɖe ɖeklemi be, ‘Ɣe ka ɣi míeƒo ɖi

wò ŋkɔ kpɔ?’
7 “Mietsɔ nuɖuɖu makɔmakɔwo sa vɔe nam le

nye vɔsamlekpui dzi,
“Gake miebiam be, ‘Gbe ka gbee míewɔ nane

nenema kpɔ?’
“Le esime míedoa vlo Yehowa ƒe kplɔ̃ le

amewo gbɔ be megale ɖeke me o.
8 Miegblɔna na amewo hã be, Mitsɔ lã siwo

mede blibo o la sa vɔe le Yehowa ƒe vɔsamlekpui
la dzi faa, ɛ̃, lã siwo ƒe ŋkuwo gbã kple esiwo
le dɔ lém la, megblẽ naneke o? Nu sia miewɔ,
eye miebe menye vɔ̃ oa? Yehowa, Dziƒoʋakɔwo
ƒe Aƒetɔ la be mitsɔ wo na miaƒe mɔmefia abe
nunana ene, eye miakpɔe ɖa be adze eŋu hã?”
Yehowa Dziƒoʋakɔwo ƒe Aƒetɔ lae gblɔe.

9 “Azɔ miele kuku ɖem be, Mawu, kpɔ míaƒe
nublanui, Esi mietsɔ nunanamadzemadzemawo
vɛ ɖe, nu ka ta wòakpɔ nublanui na mi?”
Yehowa, Dziƒoʋakɔwo ƒe Aƒetɔ lae gblɔe.

10 “O, nunɔla ɖeka pɛ hã mele mia dome si atu
gbedoxɔ ƒe ʋɔtruwo, ale be miadzudzɔ vɔsanu
madzemadze siawo tsɔtsɔ va vɔsamlekpui la dzi
oa?” Yehowa, Dziƒoʋakɔwo ƒe Aƒetɔ lae gblɔe,
“eye miaƒe nu mele ŋunye nyom kura o, eye
miaƒe nunana aɖeke hã medze ŋunye o.

11 Tso ɣedzeƒe yi ɖe ɣetoɖoƒe ke la, dukɔ
bubuwo ado nye ŋkɔ ɖe dzi tso ŋdi va se ɖe
fiẽ. Le xexea me godoo woatsɔ vɔsa ʋeʋẽ lĩlĩlĩwo
kple vɔsa kɔkɔewo ade bubu nye ŋkɔ ŋuti

elabena mexɔ ŋkɔ le dukɔwo dome.” Yehowa,
Dziƒoʋakɔwo ƒe Aƒetɔ lae gblɔe.

12 “Ke miawo ya miedo gui hele gbɔgblɔm be,
‘Yehowa ƒe kplɔ̃ ŋu mekɔ o,’ eye ‘edzinuɖuɖu le
ŋu nyɔm.’

13Miegblɔ be, ‘Mawusubɔsubɔ kple eƒe seawo
dzi wɔwɔ sesẽ loo!’ Ale miegblɔ be, ‘yewomawɔ
ɖe se siwo wòde na mi la dzi o,’ Yehowa,
Dziƒoʋakɔwo ƒe Aƒetɔ lae gblɔe.

“Mibu eŋuti kpɔ! Mietsɔ lã xɔabiwo, lã lédɔwo
kple lã siwo mede blibo o la sa vɔe nam!”
Yehowa be, “Enyo bemaxɔ nunana sia tɔgbiwoa?

14Ame si ɖe adzɔgbe be yeatsɔ lãtsu si de blibo
le yeƒe lãhawo dome asa vɔe na Yehowa gake
wòɖɔlii kple lã lédɔ la, fiƒode neva edzi wòaɖi
eŋu kpekpekpe elabena nye la, Fiagãe menye
eye ele be woatsɔ vɔvɔ̃ na nye ŋkɔ le dukɔwo
dome.” Yehowa, Dziƒoʋakɔwo ƒe Aƒetɔ lae gblɔ
nya siawo.

2
Nuxɔxlɔ̃ nunɔlawo

1 “Mi nunɔlawo, miɖo to ne miase sedede sia
si tso Yehowa, gbɔ.

2 Yehowa, Dziƒoʋakɔwo ƒe Aƒetɔ la be, ‘Ne
mietrɔ tso miaƒe mɔ vɔ̃wo dzi hede bubu ŋunye
o la, maƒo fi ade mi, eye mana be miaƒe yayrawo
nazu fiƒode. Le nyateƒe me la, meƒo ƒi de mi
xoxo elabena mieɖo ta me be yewoade bubu
ŋunye o.’

3 “ ‘Kpɔ ɖa, le miawo ta la, maka ŋkume na
miaƒe dzidzimeviwo, eye matsɔ lã siwo mietsɔ

vɛ nam la ƒe afɔdzi ahlẽ ɖe mo na mi, eye matsɔ
mi aƒu gbe ɖe aɖukpo dzi.

4 Ekema mlɔeba la, mianyae be nyee xlɔ̃ nu
mi be miatrɔ ɖe nubabla si mewɔ kple mia fofo,
Levi la ŋuti.’ ” Yehowa Dziƒoʋakɔwo ƒe Aƒetɔ lae
gblɔe.

5 “Nye nubabla sia ƒe taɖodzinue nye be
wòanye agbe kple ŋutifafa nɛ eye metsɔ vɔvɔ̃
de asi nɛ, evɔ̃m eye nye ŋkɔ do ŋɔdzi nɛ.

6 Nyateƒe ƒe se le nu me nɛ, eye alakpa aɖeke
mele eƒe nuyiwo nu o. Ezɔ kplim le ŋutifafa kple
dzɔdzɔenyenye me, eye wòna ame geɖewo trɔ
tso woƒe nu vɔ̃wo me.

7 “Ele be Mawu ƒe nya kple nunya nado go
tso nunɔla nu ɣe sia ɣi ale be amewo nasrɔ̃
Yehowa ƒe sewo tso egbɔ, elabena nunɔlae nye
Yehowa Dziƒoʋakɔwo ƒe Aƒetɔ la ƒe dɔla, eye
wòle be amewo nava egbɔ hena nuxɔxlɔ̃ kple
afɔɖoƒefiafia wo.

8 Ke esia mele mia gbɔ o elabena miawo
mietra tso Yehowa ƒe mɔ dzi. Miekplɔ amewo to
mɔtatra dzi, to miaƒe nufiafia me eye wodze nu
vɔ̃ me. Mietɔtɔ Levi ƒe nubabla la, hewɔe wòzu
nu tsɛ aɖe ko.” Yehowa, Dziƒoʋakɔwo ƒe Aƒetɔ
lae gblɔe.

9 “Esia ta nye hã meɖi gbɔ̃ mi le amewo ƒe
ŋkume elabena mieɖo tom o eye miekpɔ ame
ŋkume le seawo ŋu dɔ wɔwɔ me.”

Yuda ƒe nuteƒemawɔmawɔ
10 Ɖe menye fofo ɖeka ƒe viwoe míenye oa?

Eye ɖe menye Mawu ɖekae wɔ mí katã oa?
Ekema nu ka ta míewɔa nu tovowo ɖe mía



Malaki 2:11 v Malaki 2:16

nɔewo ŋuti, eye míetua mía fofowo ƒe nubabla
la?

11 Ŋunyɔnuwɔwɔ xɔ aƒe ɖe Yuda, Israel kple
Yerusalem eye Yuda ŋutsuwo do gu Yehowa ƒe
gbedoxɔ kɔkɔe si gbɔ melɔ̃a nu le o la elabena
woɖe nyɔnu siwo subɔa mawu bubuwo.

12 Yehowa netsrɔ̃ ame sia ame si awɔ nu sia la
ɖa tso Yakob ƒe ƒomea me, eɖanye nunɔla loo alo
hamevi, togbɔ be wòtsɔa vɔsa dona ɖe Yehowa,
Dziƒoʋakɔwo ƒe Aƒetɔ la ƒe ŋkume gɔ̃ hã.

13 Nu bubu si miegawɔe nye be, mietsɔ
aɖatsi, avifafa kple hũɖeɖe tsɔ tsyɔ Yehowa ƒe
vɔsamlekpui dzi elabena megatsɔa ɖeke le miaƒe
vɔsasa me o, eye megayraa mi hã o.

14Miefa avi bia Yehowa be: “Mawu, nu ka tae
nègblẽ mí ɖi?” Magblɔ nu si ta wògble mi ɖi la
na mi; Yehowa kpɔ ale si miewɔ tamesesẽ hegbe
miaƒe ɖekakpuimesrɔ̃ siwo nɔ anyi kpli mi le
nyateƒetoto me ƒe geɖe lae. Evɔ mieɖe adzɔgbe
be miakpɔ wo dzi, eye miagblẽ wo ɖi ɣe aɖeke
ɣi akpɔ o.

15 Yehowae bla mi kple mia srɔ̃wo ɖekae,
le Mawu ƒe nunya ƒe ɖoɖo nu, esi mieɖe
mia nɔewo la, mi ame eve la miezu ŋutilã
ɖeka le eƒe ŋkume eye nu ka wòdi tso mia
si be miawɔ? Mawu di vi ɖotowo tso miaƒe
srɔ̃ɖeɖe la me eya ta milé be na mia ɖokui,
miaɖu miaƒe fieŋufieŋuwo dzi! Miku ɖe miaƒe
ɖekakpuimesrɔ̃ siwo mieɖe la ŋu eye miato
nyateƒe na wo.

16 “Yehowa, Israel ƒe Mawu la gblɔ be yetsri
srɔ̃gbegbe kple ŋutsu ŋutasẽla vɔ̃ɖiwo. Yehowa,
Dziƒoʋakɔwo ƒe Aƒetɔ lae gblɔe.”

Eya ta miɖu mia ɖokuiwo dzi ne miadzudzɔ
srɔ̃gbegbe.

Ʋɔnudrɔŋ̃keke la
17 Mietsɔ miaƒe nya kukluiwo do dziku na

Yehowa.
Gake miebua biae be, “Aleke míedo dziku na

wòe?”
Miedo dziku nɛ elabena miegblɔ be,

“Nuvɔ̃wɔla ɖe sia ɖe nye ame nyui le Yehowa
ŋkume eye woawo gɔ̃ hã ƒe nue nyoa eŋu”
Miebia be, “Afi ka Mawu, ʋɔnudrɔ̃la la le?”

3
1 “Kpɔ ɖa, madɔ nye dɔla ɖo ɖa be wòata mɔ le

ŋgɔnye eye Aƒetɔ si miele mɔ kpɔm na la ado ɖe
eƒe gbedoxɔ me zi ɖeka kpoyi. Dɔla si ŋugbe
wodo le nubabla la me, si dim miele la ava.”
Yehowa, Dziƒoʋakɔwo ƒe Aƒetɔ lae gblɔe.

2 “Ame ka ado dzi anɔ anyi ne eva do? Ame
ka anɔ te ɖe eƒe vava nu? Elabena ele abe dzo
si wotsɔna loloa ga ene eye wòle abe adzalẽ si
wotsɔna nyaa avɔ wòɖina keŋkeŋ la ene!

3 Anɔ anyi abe sika kple klosalo klɔla ene eye
wòaklɔ Levi ƒe dzidzimeviwo ŋuti woadza abe
sika alo klosalo ene, ale be woate ŋu asa vɔ na
Yehowa le dzɔdzɔenyenye me.

4 Ekema Yehowa agaxɔ Yuda kple
Yerusalemtɔwo ƒe vɔsa abe tsã ene.

5 “Le ɣe ma ɣi me la, nye ʋɔnudɔdrɔ̃ kple
tohehe atsɔ ŋutɔ. Manye ɖasefo zazɛ̃ aɖe ɖe
nukalawo, ahasiwɔlawo, atam dzodzro kalawo,
ame siwo baa woƒe dɔwɔviwo, ame siwo tea
ahosiwo kple tsyɔ̃eviwo ɖe to, ame siwo baa

amedzrowo kple ame siwo mevɔ̃am o la ŋu.”
Yehowa Dziƒoʋakɔwo ƒe Aƒetɔ lae gblɔe.

Adzodada Mawu
6 “Nyee nye Yehowa, nyemetrɔna gbeɖe o, eya

tae mi Yakob ƒe dzidzimeviwo mietsrɔ̃ haɖe o,
elabena nye nublanuikpɔkpɔ li ɖaa.

7 “Tso keke mia tɔgbuitɔgbuiwo ŋɔli ke la,
miegbea nu le nye seawo gbɔ eye miewɔa wo
dzi o. Mitrɔ ɖe ŋunye eye nye hã matrɔ ɖe mia
ŋu.” Yehowa Dziƒoʋakɔwo ƒe Aƒetɔ lae gblɔe.
“Ke miebia be, ‘Aleke míawɔ atrɔ ɖe ŋutiwòe?’

8 “Ɖe amegbetɔ ate ŋu ada adzo Mawu hafi
miawo ya mieda adzom mahã?

“Ke míebia be, ‘Aleke míeda adzo wòe?’
“Mieda adzo nye nu ewolia kple nunana siwo

nye tɔnye la eye mietsɔa wo nam o.
9 “Mawu ƒe fiƒode dziŋɔ le mia dzi elabena

dukɔ blibo lae le bayem.
10 Mitsɔ miaƒe nu ewoliawo katã va

nudzraɖoƒe lae ale be nuɖuɖu nasɔ gbɔ ɖe nye
gbedoxɔ me. Mitsɔ esia dom kpɔ be nyemaʋu
dziƒo nu akɔ yayra ɖe mia dzi fũu ale gbegbe be
miaƒe nuɖuɖudzraɖoƒe ayɔ agbagba o mahã?
Yehowa, Dziƒoʋakɔwo ƒe Aƒetɔ lae gblɔe.

11 Made se na nu siwo gblẽa agblemenukuwo
la be womagblẽ míaƒe agblemenukuwo o, eye
miaƒe wain tsetsewo magblẽ adudu hafi woƒe
ɖiɖiɣi naɖo o.” Yehowa Dziƒoʋakɔwo ƒe Aƒetɔ
lae gblɔe.

12 “Ale dukɔwo katã ayɔ mi be yayramewo
elabena dzidzɔkpɔkpɔ deto axɔ aƒe ɖe mia me.”
Esiawoe Yehowa Dziƒoʋakɔwo ƒe Aƒetɔ la gblɔ.

13 “Yehowa be, ‘Miegblɔ nya vlowo ɖe
ŋutinye’,

“Gake miebiam be, ‘Nya kae míegblɔ ɖe
ŋutiwò si mele be míagblɔ o?’

14 “Miegblɔ be, ‘Enye nu dzodzro be woasubɔ
Mawu. Viɖe ka míekpɔ to eƒe sewo dzi wɔwɔ
me eye míezɔ le Yehowa, Dziƒoʋakɔwo ƒe Aƒetɔ
la ƒe ŋkume abe konyifalawo ene?’

15 Gake azɔ la, míegblɔna be, ‘Woyraa
dadalawo. Nu dzea edzi na nu vɔ̃ wɔlawo, gawu
la, ne wote Mawu kpɔ la, tohehe mevaa wo dzi
o.’

16 “Ke ame siwo vɔ̃ Yehowa, eye wolɔ̃e la ƒo nu
nyui tso eŋuti na wo nɔewo eye Mawu ɖo to eye
wòsee. Ena woŋlɔ ame siwo vɔ̃e, eye wolɔ̃e la
ƒe ŋkɔwo ɖe ŋkuɖodzigbalẽ gã aɖe me da ɖi.”

17 Ale Yehowa, Dziƒoʋakɔwo ƒe Aƒetɔ la gblɔ
tso wo ŋutie nye esi: “Woanye tɔnye le ŋkeke
ma dzi ne mele ƒu ƒom nye nu xɔasiwo. Abe ale
si ŋutsu léa be na ɖevi si ɖoa toe ene la, nenema
ke malé be na woe.

18 Ekema miakpɔ vovototo si le ale si Mawu
wɔna na ame dzɔdzɔe siwo ɖoa toe kple ame
vɔ̃ɖi siwo meɖoa toe o la dome.”

4
Aƒetɔ la ƒe ŋkeke

1 Yehowa, Dziƒoʋakɔwo ƒe Aƒetɔ la gblɔ be,
“Kpɔ ɖa! Minɔ ŋudzɔ, ʋɔnudrɔ̃ŋkeke la gbɔna,
ele bibim abe kpodzo ene. Dadalawo kple ame
vɔ̃ɖiwo abi abe be ene eye abe ati ene la, woabi
kple woƒe alɔwo kple kewo siaa.

2 Ke mi ame siwo vɔ̃a nye ŋkɔ la,
dzɔdzɔenyenye ƒe ɣe adze na mi eye dɔyɔyɔ
ƒe ŋusẽ anɔ eƒe aʋalawo me. Miazɔ le ablɔɖe
me, eye miati kpo akpɔ dzidzɔ abe nyitsui siwo
do go tso nyikpo me le ƒoɖiɖi me ene.

3 Ekema gbe si gbe mawɔ esia la, mianye avuzi
le ame vɔ̃ɖiwo dzi, eye woanɔ abe dzofi ene le
miaƒe afɔ te.

4 “Miɖo ŋui ne miawɔ ɖe se siwo katã mede na
Israel dukɔ la to nye dɔla, Mose dzi le Horeb to
dzi la dzi.

5 “Kpɔ ɖa, maɖo Nyagblɔɖila Eliya ɖe mi hafi
Yehowa ƒe ʋɔnudrɔ̃ŋkeke gã dziŋɔ la naɖo.

6Atrɔ fofowo ƒe dziwo ɖe wo viwo ŋu eye viwo
ƒe dziwo ɖe fofowo ŋu be nyemana fiƒode nava
anyigba la dzi o.”

